
Gee ’n duidelike evangeliese uitnodiging 
Omdat die evangelie van Jesus Christus die enigste boodskap is wat mense kan red, wil ons so 
duidelik moontlik wees in ons verduideliking van hoe iemand die ewige lewe kan hê. Sodra ons die 
goeie nuus gedeel het van wie Jesus is en wat Hy vir ons gedoen het deur Sy dood en opstanding, 
moet ons mense nooi om te glo in Sy belofte van die ewige lewe. ’n Duidelike evangeliese 
uitnodiging kan egter ongedaan gemaak word deur ’n onduidelike uitnodiging. Wanneer ons 
verduidelik dat Jesus Christus alles nodig gedoen het om verlossing aan ons te voorsien, wil ons nie 
enige indruk skep dat enigiets anders gedoen moet word nie. Slegs deur te glo in Jesus Christus vir 
die ewige lewe word ons gered. Hier is ’n paar uitnodigings en praktyke wat mense sal verwar wat 
net moet glo. 
Gee jou hart (of lewe) aan God. 

Die kwessie van verlossing is nie wat ons aan God gee nie, maar wat Hy aan ons gee – die ewige 
lewe (Joh. 4:10). Hierdie uitnodiging weerspieël die kwessie van heiligmaking beter. Dit is ’n goeie 
vermaning aan die Christen oor hoe om te lewe vir God en Hom te dien, maar dit sal die ongelowige 
verwar. 
 
Maak Jesus die Here van jou lewe. Plaas Jesus op die troon van jou lewe. Gee (of wy) jou lewe aan 
Jesus as die Here 
Terwyl hierdie uitnodigings iets prysenswaardig aanbeveel vir die Christen, spreek hulle nie die nie-
Christen aan nie. Hulle aanvaar dat ’n ongelowige genoeg van God se wil begryp om te besluit om 
Christus beheer oor alle areas van sy lewe te gee. Tweedens spreek hulle nie die kwessie van 
verlossing aan nie, wat die geloof in Jesus Christus is as jou Verlosser van sonde en Gewer van die 
ewige lewe. Om te glo is nie om jou lewe oor te gee, prys te gee of toe te wy aan Christus nie; dit is 
om oortuig te wees dat Christus se belofte dat hy die ewige lewe gee waar is vir die een wat Hom 
daarvoor vertrou. 
 
Hierdie uitnodigings skiet tekort van wat nodig is vir ewige verlossing. Hulle bied ook geen 
versekering van verlossing nie vanweë die onmoontlikheid om te weet dat Jesus Christus inderdaad 
die Meester is van jou hele lewe. Die Bybel leer dat ons gehoorsame oorgawe aan God ’n antwoord 
is op God se reddende genade, nie ’n vereiste daarvoor nie (Rom. 12:1; Titus 2:11-12). 
 
Nooi Jesus in jou hart in. Open die deur van jou hart. Nooi Christus tot in jou hart (of lewe). 
Hierdie drie uitnodigings weerspieël ’n wanbegrip van Openbaring 3:20: “Kyk, ek staan by die deur 
en klop. As enigiemand my stem hoor en die deur oopmaak, sal ek by hom ingaan en saam met 
hom maaltyd hou, en hy met My.” ’n Paar waarnemings oor hierdie vers: 1) Jesus sê nie hy klop by 
die deur van jou hart nie. Meer presies klop Jesus by die deur van die Laodicese kerk, aan wie 
hierdie brief gerig is. 2) Omdat hulle ’n kerk is, is die kwessie nie ewige verlossing nie, maar herstel 
van gemeenskap tussen Christus en die kerk, of individue in die kerk. Om saam te eet is ’n 
algemene Bybelse uitbeelding van gemeenskap (Hand. 2:42, 46). 

 
Hoewel hierdie uitnodigings die hart erken as die wese van ons bestaan, word die kwessie van 
geloof in Jesus Christus vir die ewige lewe skaars oorgedra. Die kwessie van verlossing is nie dat ons 
Jesus Christus nooi om enigiets te doen nie. Dit is eerder Hy wat ons nooi om in Hom te glo. 

 
Eindelik kan die uitbeelding van ’n deur na die hart of die ruimtelike idee van Jesus wat in die 
hartorgaan woon maklik jong kinders verwar, wat neig om in konkrete terme dink. 
 
Bekeer jou van jou sondes. 

Terwyl daar geargumenteer kan word dat wanneer iemand in Christus glo, hy hom 
van sy sondes bekeer (van voorneme verander) oor ’n paar dinge (byvoorbeeld sy 
sondige toestand, wie Jesus is, wat Jesus aanbied, dat die aanbod waar is vir hom), is 

bekering in die sin van wegdraai van alle sondes nie ’n voorwaarde vir ewige 
verlossing nie. Nie net verwar dit die wortel (verandering van gedagte) met die vrug 
nie (verandering van gedrag), maar dit maak jou gedrag ’n voorwaarde vir verlossing. 
Ons word nie gered deur wat ons doen of nie meer doen nie, maar deur te glo. 
Iemand kan wegdraai van hul sondes en tog nie gered word nie omdat hulle nie in 
Christus geglo het nie. 

Bely jou sondes. 

Dit kan baie verwarrend wees vir ’n ongelowige. Hoeveel sondes moet bely word? Wat 
van sondes wat nie onthou kan word nie? Party sal dalk selfs dink hulle moet na ’n 
priester gaan. 

 
Die woord bely beteken om saam te stem met. Iemand kan met God saamstem dat hy 
gesondig het, maar dit is nie genoeg om hom te red nie. Die sondaar moet met God 
saamstem dat Hy voorsien het vir sy sonde se straf deur die dood en opstanding van Sy 
Seun, Jesus Christus, en dat Hy dan aan hom die ewige lewe sal gee. En dit is presies 
wat dit beteken om te glo in Jesus Christus as jou Verlosser. 

Ontvang (aanvaar) Jesus Christus as jou Verlosser. 

Daar is sekere Bybelse ondersteuning vir hierdie taal (Joh. 1:12; Kol. 2:6), maar 
ontvangs van Christus in hierdie Skrifgedeeltes beskryf die resultaat van geloof in Hom, 
soos wat die kontekste wys. “Aanvaar Christus” word nie in die Bybel gebruik vir geloof 
in Christus nie. 

Bid hierdie gebed. 

Dit kan die indruk skep dat ’n sekere gebed nodig is vir verlossing. Gebed is egter nie 
die voorwaarde om die ewige lewe te ontvang nie. As iemand bereid is om ’n gebed 
te bid wat hul geloof in Christus as Verlosser uitspreek, dan is dit logies dat hulle 
reeds geglo het in Sy belofte van die ewige lewe. ’n Gebed wat hierdie geloof 
uitspreek of God dank vir Sy geskenk sou gepas gewees het, maar die onderskeid 
tussen dit en wat dit beteken om te glo moet duidelik gemaak word. Geen gebed of 
enige ander praktyk of ritueel kan red nie. 

Kom vorentoe. 

Ten minste twee valse indrukke kan gelaat word deur ’n uitnodiging om “vorentoe te 
kom” in ’n kerk of Christelike vergadering. Eerstens kan mens dink die fisieke handeling 
van vorentoe kom is wat red. Tweedens kan mens dink dat dit die publieke belydenis van 
Christus is wat red. Geeneen is die Bybelse voorwaarde vir verlossing nie. As iemand 
bereid is om vorentoe te kom in ’n kerk of in die openbaar Christus as hul Verlosser bely, 
dan het hulle klaarblyklik reeds in Hom geglo. 

gtrekking 

So waar laat dit ons? Ons is gelaat met die Bybel se eie taal. Die uitnodiging in die Bybel 
is om te glo in die voltooide werk van Christus vir die ewige lewe. Nadat ons verduidelik 
het wie Christus is en wat Hy vir ons gedoen het, kan ons ’n ongelowige vra: “Glo jy dit?” 
Ons sal dalk moet verduidelik dat glo beteken om oortuig of oorreed te wees dat wat 
God belowe waar is en dat “Hierdie belofte is waar vir jou.” Maar dit is net geloof. Niks 
kan eenvoudiger of duideliker wees wanneer ons ’n uitnodiging van die evangelie gee 
nie. 

